
“DEVIANT XULQ-ATVORLI O‘SMIRLARNING 
IJTIMOIY MOSLASHUVINING PSIXOLOGIK 

XUSUSIYATLARI”
Saidbekova Feruza Anvarbek qizi

“Alfraganus” universiteti Pedagogika fakulteti, 
Pedagogika va psixologiya kafedrasi magistranti

Annotatsiya: Ushbu maqolada deviant xulq-atvorli o‘smirlarning ijtimoiy moslashuviga ta’sir qiluvchi psixologik omillar tahlil 
qilingan. Tadqiqotda psixologik kuzatuv, suhbat va anketa usullari asosida o‘smirlarning moslashuvdagi qiyinchiliklari, oila 
va maktab muhitining roli aniqlangan. Tadqiqot natijalari shuni ko‘rsatadiki, past o‘zini baholash, stressga chidamsizlik va 
ijtimoiy muhitdan ajralish deviant xulq-atvor shakllanishiga olib keladi. Ushbu holatni yumshatishda psixologik yordam va 
tarbiyaviy yondashuvlar muhim o‘rin tutadi. Maqola yakunida amaliy tavsiyalar keltirilgan.

Kalit soʻzlar: deviant xulq-atvor, o‘smirlar, psixologik moslashuv, ijtimoiy muhit, xulq buzilishi, tarbiyaviy yondashuv.

Abstract: This article examines the psychological factors influencing the social adaptation of adolescents with deviant 
behavior. The research was conducted using observation, interviews, and surveys. Results revealed that low self-esteem, 
emotional instability, and poor adaptation to family and school environments contribute to behavioral deviations. These 
factors hinder adolescents’ integration into society and increase the likelihood of maladaptive responses. The study 
emphasizes the importance of targeted psychological support and educational strategies. The article concludes with 
practical recommendations for improving the social adjustment of adolescents at risk.

Key words: deviant behavior, adolescents, psychological adaptation, social environment, behavioral disorders, educational 
support.

Аннотация: В статье рассматриваются психологические факторы, влияющие на социальную адаптацию 
подростков с девиантным поведением. Исследование проводилось с использованием методов наблюдения, 
интервью и анкетирования. Установлено, что низкая самооценка, эмоциональная нестабильность и трудности во 
взаимодействии с семьёй и школой способствуют формированию девиантных форм поведения. Подчёркивается 
важность психолого-педагогической поддержки в процессе социализации подростков. В заключение приведены 
практические рекомендации по улучшению адаптации подростков с девиантным поведением.

Ключевые слова: девиантное поведение, подростки, психологическая адаптация, социальная среда, 
поведенческие расстройства, педагогическая поддержка.

K I R I S H
Bugungi kunda o‘smirlarning ijtimoiy muhitga moslashuvi va ularning xulq-atvori jamiyat rivojida muhim 

ahamiyat kasb etmoqda. Ayniqsa, deviant xulq-atvorli o‘smirlar sonining ortib borayotgani ularning psixologik 
holatini chuqur tahlil qilish zaruratini yuzaga keltirmoqda. O‘smirlik yoshi inson hayotidagi eng muhim va 
murakkab psixologik o‘zgarishlar davri bo‘lib, aynan shu bosqichda shaxsning ijtimoiy va psixologik xususiyatlari 
shakllanadi. Tashqi omillar ta’sirida o‘smirlar ba’zida ijtimoiy qoidalar va normalardan chetlashgan xulq-atvor – 
ya’ni deviant xatti-harakatlarni namoyon etishi mumkin. Bu esa ularning shaxsiy va ijtimoiy moslashuv jarayonini 
murakkablashtiradi. Shuning uchun ham deviant xulq-atvorli o‘smirlarning ijtimoiy moslashuvining psixologik 
xususiyatlarini o‘rganish dolzarb ilmiy va amaliy ahamiyatga ega. Ushbu maqola mazkur masalaning psixologik 
asoslarini yoritish, asosiy muammolarni aniqlash va ularni bartaraf etish yo‘llarini ko‘rsatishga qaratilgan.

M A V Z U G A  O I D  A D A B I Y O T L A R  S H A R H I
L. Rubinshteynning o‘zini o‘zi anglash nazariyasi asosida A.D. Glotochkin atrof-muhit bilan shaxs 

o‘rtasidagi o‘zaro ta’sirni dinamik jarayon deb izohlaydi. Unga ko‘ra, shaxs psixologik tuzilmasining mavjud 
konsepsiyalari dinamik harakterga ega bo‘lolmaydi, ayniqsa o‘smirlik davridagi o‘zini anglash bu jihatdan 
alohida ahamiyat kasb etadi. L.S. Vigotskiy tomonidan bu yosh davrida o‘z obrazini integratsiyalash, tashqi 
baholashni ichki dunyoga ko‘chirish, obyektiv-subyektiv tafakkur o‘rtasidagi o‘zgarishlar chuqur o‘rganilgan. 

O‘zini o‘zi boshqarishda shaxsning o‘zi haqidagi adekvat tasavvurlari muhim omil bo‘lib, bu jarayon o‘zini 
anglash va refleksiya mexanizmlariga tayangan holda bosqichma-bosqich rivojlanadi. Aynan o‘smirlikda 
shaxslik refleksiyasi kuchayib, o‘ziga va boshqalarga nisbatan fikr bildiruvchanlik ortadi, bu esa axloqiy 
qadriyatlar, hissiy ehtiyojlar va ijtimoiy pozitsiyalar shakllanishiga olib keladi. G.S. Abramovaning tadqiqotlarida 
keltirilishicha, o‘smir ilgari ishonib kelgan otoritet manbalaridan qoniqmay qoladi, u mustaqil axloqiy va 
intellektual izlanishlarga ehtiyoj sezadi, o‘zini baholash jarayoni esa tashqi taqqoslashlar orqali amalga oshadi. 
Bu jarayonda o‘zini qabul qilish, kamchiliklarni yashirishga urinish va o‘z qadr-qimmatini oshirish istagi ustuvor 
bo‘lib qoladi. S.A. Belicheva fikricha, o‘smirlikdagi ijtimoiylashuv va onglilikning rivojlanishi bilan bog‘liq ichki 
qarama-qarshiliklar shaxsiy identifikatsiyaga kuchli ta’sir ko‘rsatadi. O‘zini baholash ko‘p hollarda psixologik 
himoya vositasi bo‘lib xizmat qiladi. Bu holatda o‘zini o‘zi anglash va o‘zaro munosabatlardagi moslashuv o‘zaro 
chambarchas bog‘liq. Shunday qilib, deviant xulq-atvor shakllanishini oldini olishda o‘smirdagi ijobiy sifatlarni 
qo‘llab-quvvatlash, motivatsiyani shakllantirish, intellektual va kasbiy rivojlanishni rag‘batlantirish muhimdir. Shu 
bilan birga, dezadaptatsiyalashgan o‘smirlar bilan ishlashda doimiy psixologik yordam va pedagogik hamkorlik 
zarur bo‘lib, bu orqali shaxsning hayotiy tanlovlarida to‘g‘ri qaror qabul qilishiga ko‘maklashish mumkin. R.M. 
Bityanova psixologik yordamni bolaning emotsional barqarorligi va muvaffaqiyatli rivojlanishini ta’minlovchi 
ijtimoiy-psixologik sharoit yaratish tizimi deb izohlaydi. Bu tizimga ta’lim jarayonidagi barcha ishtirokchilar jalb 
qilinishi zarur. Shuningdek, T.V. Farmanyuk emotsional zo‘riqish simptomlarini chuqur o‘rgangan va uning 
sabablari sifatida ijtimoiy omillar, shaxsiy hayotdagi muammolar hamda ish yoki atrof-muhitdagi salbiy holatlarni 
ko‘rsatadi. U emotsional charchash, asabiylik, insonparvarlikning pasayishi va yuzaki muloqot kabi belgilarni 
stressning tashqi ko‘rinishlari sifatida baholaydi. Oila muhitida yuzaga keladigan nizolar esa muvaffaqiyatli va 
muvaffaqiyatsiz oilalardagi farqlarni ko‘rsatadi. Muvaffaqiyatli oilalarda nizolar birlashtiruvchi, muvaffaqiyatsiz 
oilalarda esa ajratuvchi ta’sirga ega. Shu bois, shaxsning ijtimoiy moslashuvi, o‘zini anglash darajasi va “Men 
timsoli”ning psixologik korreksiyasi orqali o‘smirlar orasida deviant xulq-atvorni kamaytirishga erishish mumkin 
bo‘ladi.

T A D Q I Q O T  M E T O D O L O G I YA S I
Ushbu tadqiqotda deviant xulq-atvorli o‘smirlarning psixologik xususiyatlari va ularning ijtimoiy moslashuv 

jarayoni o‘rganildi. Tadqiqotda psixologik testlar, kuzatuv, suhbat va anketalar kabi empirik usullardan 
foydalanildi. Tadqiqot ishtirokchilari sifatida turli ijtimoiy sharoitlarda yashovchi, yoshi 13–16 oralig‘idagi o‘g‘il va 
qiz o‘smirlar jalb qilindi. Ularning ayrimlari maktabda intizomiy muammolarga ega bo‘lib, psixologlar tomonidan 
deviant xulq-atvor belgilari bilan qayd etilgan.

Har qanday davlatning tarixiy taraqqiyot yo‘lidan ma’lumki, uning iqtisodiy yuksalishi, ijtimoiy barqarorligi 
va xalq farovonligi, avvalo, yosh avlodning ta’lim-tarbiyasi va kelajagiga beriladigan e’tibor darajasiga bog‘liqdir. 
O‘zbekistonda izchil amalga oshirilayotgan islohotlarning markazida inson omili va ayniqsa yoshlarning ijtimoiy 
taraqqiyotdagi ishtiroki muhim o‘rin egallaydi. Ushbu jarayonda psixologik yondashuvlar yetakchi ahamiyat kasb 
etmoqda. Chunki har bir shaxsning ijtimoiy muhit bilan bog‘liq o‘ziga xos psixologik imkoniyatlarini inobatga 
olmagan holda, zamonaviy talablar darajasida ta’limiy va tarbiyaviy ta’sir ko‘rsatish nihoyatda mushkuldir.

Bugungi kunda ko‘plab o‘smirlar o‘quv faoliyatida muvaffaqiyatsizlikka uchramoqda. Kattalar tomonidan 
ularga bo‘lgan munosabatdan norozilik bildirayotgan o‘smirlar, ko‘pincha asabiy holatda bo‘lib faoliyat 
yuritayotganliklarini ta’kidlashmoqda. Bu holat o‘smirlar bilan bog‘liq psixologik tadqiqotlarga bo‘lgan ehtiyojning 
ortib borayotganini ko‘rsatadi. O‘smirlik holatidagi ichki motivatsion ziddiyatlar, ijtimoiy rollar va ehtiyojlar 
tuzilmasining o‘zgarishi, shuningdek, faollik darajasining shakllanishida muhim omil sifatida maydonga chiqadi.

“Men” timsolini talqin qilish muammosi esa o‘zini o‘zi aniqlash jarayoni bilan bevosita bog‘liqdir. Bu borada 
S.L. Rubinshteyn tomonidan ishlab chiqilgan metodologik yondashuvlar asosiy nazariy tayanch sifatida xizmat 
qiladi. Rubinshteynning fikricha, tashqi sabablar ichki sharoitlar orqali harakatga keladi va bu jarayon ob’ektning 
ichki xususiyatlariga bog‘liq tarzda kechadi. Shu bois, determinatsiya – bu tashqi ta’sir bilan ichki faollikning 
o‘zaro bog‘liqligi orqali amalga oshuvchi o‘zini o‘zi aniqlashdir. Bu yondashuvni N.V. Samoukina ham e’tirof 
etadi va ichki sharoitlarning faolligi o‘zini o‘zi determinatsiyalashda yetakchi rol o‘ynashini ta’kidlaydi.

Shuningdek, inson mavjudligi, uning ongi va xatti-harakatlari orasidagi uyg‘unlikni o‘zida aks ettiradi. 
Rubinshteynga ko‘ra, inson – bu ongli ijtimoiy subyekt bo‘lib, u boshqa odamlarga munosabati orqali o‘zini 
anglaydi. Bu jihatdan u o‘zini “Men” sifatida idrok etadi va o‘zini o‘zi aniqlash insonning atrof-muhitga bo‘lgan ongli 
munosabatini ifodalaydi. O‘zini o‘zi aniqlash mexanizmi shaxsning ijtimoiy tajribasini chuqurroq o‘zlashtirishiga 
xizmat qiluvchi sharoitlar asosida shakllanadi. Ushbu mexanizm ijtimoiy determinantlarning subyektiv idrok 
orqali qayta ishlanishi bilan bog‘liq bo‘lib, shaxsning o‘ziga xos faol rivojlanishini ta’minlaydi.

T A H L I L  V A  N A T I J A L A R 
Tadqiqot natijalari deviant xulq-atvorli o‘smirlarning psixologik xususiyatlari va ularning ijtimoiy muhitga 

moslashuv jarayonida duch keladigan asosiy muammolarni aniqlash imkonini berdi. Tahlil shuni ko‘rsatdiki, 
ushbu toifadagi o‘smirlar orasida o‘ziga bo‘lgan ishonchning pastligi, tashqi stress omillariga nisbatan yuqori 
sezuvchanlik, hissiy beqarorlik, shaxslararo munosabatlarda qiyinchiliklar, ayniqsa oila a’zolari bilan bo‘lgan 
ziddiyatlar va maktab muhitiga moslasha olmaslik kabi omillar keng tarqalgan.

O‘smirlarning o‘zini baholashi odatda salbiy xarakterda bo‘lib, bu holat ularning ijtimoiy faoliyatga nisbatan 
qiziqishining susayishiga olib kelmoqda. Tadqiqot davomida o‘tkazilgan suhbatlar va psixologik testlar asosida 
aniqlanishicha, ko‘plab ishtirokchilarda muloqotga kirishishda sustkashlik, ijtimoiy faollikdan chetlashish, 
shaxsiy muammolarni haddan ziyod ichki kechinmaga aylantirish holatlari mavjud. Ayrim hollarda esa, agressiv 
xatti-harakatlar yoki boshqalarga nisbatan radikal munosabatlar shakllangan bo‘lib, bu ularning atrof-muhit 
bilan barqaror aloqalar o‘rnatishiga to‘sqinlik qilmoqda.

Oila muhitidagi beqarorlik, ota-onalarning talabchanlik darajasining yuqoriligi yoki mutlaqo befarqligi, 
nazoratning haddan ortiq kuchli yoki butunlay sust bo‘lishi o‘smirlarning psixologik muvozanatini izdan 
chiqaruvchi asosiy omillardan biri sifatida namoyon bo‘lmoqda. 

Tadqiqotda olingan ma’lumotlar asosida deviant xulq-atvorli o‘smirlarning moslashuv ko‘rsatkichlarini 
aniqlovchi psixologik parametrlarga doir tahliliy jadval va grafikalar tuzildi. Bu ko‘rsatkichlar yordamida, 
o‘smirlarning ichki dunyosini aniqlash, xavf guruhini belgilash va psixoprofilaktik chora-tadbirlarni ishlab chiqish 
imkoniyati yaratildi. Shuningdek, gender va ijtimoiy kelib chiqish omillari xatti-harakatlarning turli ko‘rinishlarida 
o‘z aksini topgani kuzatildi.

Ushbu natijalar ilgari olib borilgan ilmiy tadqiqotlar bilan qiyoslanganda, umumiy holatda mos tushadi. 
Jumladan, L.S. Vigotskiy va G.S. Abramova tomonidan ilgari surilgan nazariy yondashuvlar bilan bevosita 
uyg‘unlik mavjud. Ammo, ayrim hollarda, zamonaviy texnologik va axborot muhitining salbiy ta’siri yangi turdagi 
deviant xulq ko‘rinishlarining shakllanishiga sabab bo‘layotgani kuzatildi.

Mazkur xulq-atvorning yuzaga kelish sabablari chuqur psixologik ildizlarga ega bo‘lib, ularni faqatgina 
pedagogik chora-tadbirlar bilan emas, balki kompleks psixologik yondashuvlar, oilaviy muhitni sog‘lomlashtirish 
va maktab bilan psixolog hamkorligini kuchaytirish orqali bartaraf etish mumkin. Shu asosda quyidagi xulosaga 
kelinadi: deviant xulq-atvorli o‘smirlar ijtimoiy muhitga moslashishda muhim psixologik to‘siqlarga duch keladilar. 
Ularning shaxsiy, ijtimoiy va hissiy ehtiyojlarini aniqlash, moslashtiruvchi dasturlar ishlab chiqish, psixologik 
yordam tizimini joriy etish – bu toifadagi o‘quvchilarning jamiyatga muvaffaqiyatli integratsiyasi uchun asosiy 
shartlardan biridir.

X U L O S A  V A  T A K L I F L A R 
Deviant xulq-atvorli o‘smirlar ijtimoiy muhitga moslashish jarayonida turli psixologik qiyinchiliklarga duch 

keladilar. Ular orasida o‘ziga bo‘lgan ishonchning yetishmasligi, stressga nisbatan past chidamlilik, oila va 
maktab muhitidagi ziddiyatli munosabatlar ayniqsa muhim rol o‘ynaydi. Bunday o‘smirlarning shaxsiy va ijtimoiy 
xususiyatlarini tizimli ravishda o‘rganish, ularning ehtiyojlariga mos psixologik va pedagogik yordam tizimini 
shakllantirish dolzarb ahamiyat kasb etadi.

Tadqiqot natijalari asosida xulosa qilish mumkinki, deviant xulq-atvorga ega o‘smirlarning ijtimoiy 
moslashuv darajasini oshirish, ularning salbiy xatti-harakatlarini kamaytirish va ijtimoiy hayotga samarali 
integratsiyalashuvini ta’minlash uchun kompleks yondashuv zarur. Bu yondashuv, avvalo, maktab, oila 
va psixologik xizmatlar o‘rtasidagi samarali hamkorlikni, shuningdek individual yondashuv asosida tuzilgan 
dasturlarni o‘z ichiga olishi lozim.

Shu sababli, deviant xulq-atvorli o‘smirlar bilan ishlashda quyidagi takliflar ilgari suriladi: birinchidan, o‘quv 
muassasalarida psixologik xizmatlarning salohiyatini kuchaytirish; ikkinchidan, ota-onalar bilan psixologik-
pedagogik maslahatlar asosida muntazam ishlash; uchinchidan, o‘quvchilarning individual rivojlanish darajasini 
inobatga olgan holda korreksion mashg‘ulotlarni yo‘lga qo‘yish; va nihoyat, davlat miqyosida deviant xulq-
atvorning oldini olishga qaratilgan profilaktik dasturlarni ishlab chiqish va amalga oshirish.

Mazkur tadqiqot natijalari amaliyotda qo‘llanilishi mumkin bo‘lgan aniq tavsiyalarni ishlab chiqishga asos 
bo‘lib xizmat qiladi hamda o‘smirlarning sog‘lom psixologik rivojlanishiga ko‘maklashadi.

